
NASIONAL KES POLITIK PENDIDIKAN WILAYAH

Oleh Luqman Arif Abdul Karim - Februari 6, 2021 @ 3:11pm
luqman.arif@bh.com.my

Pengerusi MedTweetMY, Dr Khairul Ha�dz Alkhair Khairul Amin. - NSTP/Mohamad
Shahril Badri Saali

KUALA LUMPUR: Keyakinan rakyat terhadap vaksin COVID-19 yang kini
hanya mencapai kadar 67 peratus, perlu ditingkatkan bagi menjamin
sasaran Malaysia mencapai imuniti kelompok.

Pengerusi MedTweetMY, Dr Khairul Ha�dz Alkhair Khairul Amin, berkata
sesetengah kajian yang diterbitkan setakat ini menggariskan bahawa
suntikan vaksin perlu meliputi sekadar 70 peratus daripada keseluruhan
penduduk.

Bagaimanapun, katanya, pakar penyakit berjangkit berpendapat kadar itu
harus dinaikkan supaya melangkaui 80 peratus, sebelum imuniti
kelompok berupaya dicapai dalam kalangan masyarakat.

"Justeru, kita perlu meyakinkan sebanyak mungkin rakyat untuk
mengambil suntikan vaksin COVID-19," katanya kepada BH, hari ini.

DISYORKAN UNTUK ANDA

Ketua Pengarah Kesihatan, Tan Sri Dr Noor Hisham Abdullah, pada 31
Disember tahun lalu dilaporkan berkata sebanyak 67 peratus daripada
212,006 responden dalam kalangan rakyat Malaysia bersetuju menerima
vaksin COVID-19.

Keputusan tinjauan dalam talian yang dijalankan dari 21 hingga 28
Disember 2020 itu turut menyaksikan 16 peratus tidak bersetuju untuk
menerima vaksin kerana khuatir dengan kesan sampingan, selain meragui
kandungannya, manakala 17 peratus lagi tidak pasti.

Menteri Sains, Teknologi dan Inovasi, Khairy Jamaluddin, pada 26 Januari
lalu dilaporkan berkata seramai 75,000 orang dijangka menerima suntikan
vaksin COVID-19 di 600 pusat vaksinasi di seluruh negara, Mac ini.

Dr Khairul berkata risiko penolakan suntikan imunisasi, mulai Mac ini
memang wujud dan gerakan antivaksin hanya antara satu daripada
pelbagai faktor pendorong.

"Faktor lain yang menjadi kegusaran rakyat ketika ini ialah aspek
keselamatan dan keberkesanan vaksin, namun Kementerian Kesihatan
(KKM) menerusi Bahagian Kawal Selia Farmasi Negara (NPRA)
menjalankan ujian serta penyelidikan dengan rapi, sebelum memberi
kelulusan.

"Tidak semudah itu NPRA menerima apa-apa vaksin masuk ke dalam
negara, contohnya vaksin Dengvaxia, vaksin untuk denggi suatu masa
dahulu tidak dibenarkan penggunaannya di Malaysia berikutan kesan
sampingan, susulan kajian penggunaan terhadap orang ramai di Filipina.

"Isu penghasilan vaksin yang terlalu cepat, penggunaan teknik mRNA
untuk vaksin, kesan sampingan dan berapa lama imunisasi dapat
bertahan di dalam badan juga dikenal pasti antara faktor orang ramai
menolak program pelalian," katanya.

Sehubungan itu, Dr Khairul berkata kegusaran dalam kalangan
masyarakat perlu ditangani segera oleh kerajaan dan pihak berwajib,
dengan memberikan penerangan secara berterusan supaya dapat
memupuk pemahaman mengenai kepentingan vaksin COVID-19.

Selain itu, katanya, tindakan tegas perlu diambil melalui peruntukan
undang-undang terhadap individu atau organisasi yang cuba menghasut
dasar kerajaan, dengan menyebarkan berita palsu berkaitan COVID-19
dan vaksin.

